
Efni: Umsögn um tillögu til þingsályktunar um þjóðgarð á hálendinu.
Þingskjal 10 -  10. mál

Vísað er í beiðni frá nefndasviði Alþingis, sem barst með tölvupósti þann 25. sept. sl. um 
umsögn um tillögu til þingsályktunar um þjóðgarð á miðhálendinu. Þingskjal 10 -  10. mál.

Almenn umsögn:
Ferðamálastofa fagnar framkominni tillögu enda eru fjölmargir ferðamannastaðir á hálendinu 
utan friðlanda og þjóðgarða og njóta þ.a.l. hvorki verndar né fjármagns til uppbyggingar nema 
í undantekningatilfellum. Hvers kyns ævintýra- og útivistarferðamennsku vex um þessar 
mundi fiskur um hrygg og því ber að styðja við hvers kyns áform sem stuðlað geta að 
heildstæðri ákvarðanatöku um uppbyggingu á, aðgengi að og vöktun á ferðamannastöðum 
framtíðarinnar.

Sú vöktun sem felst í því að einstök svæði njóti verndar og athygli land- og þjóðgarðsvarða er 
í raun grundvöllur stórs hluta þeirrar uppbyggingar sem nú fer fram með stuðningi 
Framkvæmdasjóðs ferðamannastaða og telur Ferðamálastofa að þjóðgarður á hálendinu geti 
orðið ein meginforsenda þess að hér verði staðið myndarlega að frekari vernd og 
uppbyggingu Íslands sem ferðamannalands í framtíðinni. Að mati Ferðamálastofu er hálendi 
Íslands ein af verðmætustu auðlindum ferðaþjónustunnar og því ber að tryggja sjálfbæra 
nýtingu hennar til hagsældar fyrir komandi kynslóðir.

Forsendur umsagnar:
Forsendur Ferðamálastofu: Ferðamálastofa byggir umhverfisstefnu sína á sjálfbærri og 
ábyrgri ferðamennsku. Náttúra Íslands er sú auðlind sem ferðaþjónustan á Íslandi byggir á til 
framtíðar. Í kynningu og ímyndarsköpun hefur ferðaþjónustan á Íslandi lagt áherslu á 
hreinleika, lítt snortna náttúru landsins og víðernum en skv. könnunum er náttúra Íslands 
helsta forsenda heimsóknar yfir 80% erlendra ferðamanna til Íslands. Styrkur Íslands sem 
ferðamannalands felst því einkum í sérstakri og lítt raskaðri náttúru landsins. Náttúra Íslands 
er varan sem íslensk ferðaþjónusta er að selja og ákaflega mikilvægt að henni sé ekki spillt. 
Þegar farið er af stað með áætlanir og framkvæmdir á ferðamannastöðum er mikilvægt að þær 
séu byggðar á vandaðri greiningu og rannsóknum og unnar a f  varkárni og virðingu fyrir 
viðkvæmri náttúru Íslands, samfélagsins og sögu.

Ferðamálastofa er reiðbúin að koma á fund  nefndarinnar til að fylgja eftir umsögn sinni og 
svara þeim spurningum sem kunna að vakna.

Virðingarfyllst,
F.h. Ferðamálastofu

Örn Þór Halldórsson, umhverfisstjóri




